
Transcription du poème
Texte{G5v}Jupiter quel presage :
La qu’est ce que je voy,
O dieux le grand outrage,
O piteux vaselage
Que tant plaindre je doy.
O nuit mal fortunée :
Plaine de tout malheur
O dure destinée
O nuit predestinée
A mortelle douleur.
Las je ne devois craindre.
Sortir incontinent,
Afin de la retraindre
O que je me doy plaindre
De faict impertinent.
O quelle dure attente :

O le piteux venir
Qui tant me mescontente
Ha venue dolente
O dolent souvenir.
Ma venue tardive
Est cause de sa mort
De ne la trouver vive
Mon ame fut pensive
{G6r}O quel piteux remord.
Le chancellier oblique,
Et cruel tremblement
D’un cry d’oyseau Delphique
Me fut lors pronostique
Du mortel tremblement.
Tisbé la nom pareille
Certes (bien je le scay)
Ma faulte est eternelle
Qui de la mort cruelle
Ta faict souffrir l’essay.
Je voy l’impression
Du cruel animal
Qu’i fit l’opression
Pas son agression,
Cause de tout mon mal.
Lyonne furieuse
Ne ta peu esmouvoir
La plainte douloreuse
De la plus amoureuse
Qu’au monde on eust peu voir.
Sa vive couleur tainte
Remplie d’amytié
{G6v}N’avoit elle la teinte
Qu’a sa dure complainte
Eusses d’elle pitié.
Sa levre coralline
Na pas sceu empescher
(O beste sauvagine)
Que ta dent cristaline
N’ayt devoré sa chair ?
Rien je ne voy de reste
Fors le voille duysant
Lequel se manifeste
Estre a tour de sa teste
Dont trop suis desplaisant.
O divine puissance
Si ma desloyauté
Par ma trop longue absence
A causé la souffrance
Pleine de cruauté.
Plus ca bas ne veux vivre,
Deux ceste nuict perdra

Tisbé je te veux suyvre,
Je ne te veux survivre
Nul ne m’en reprendra.
{G7r}Moy seul je t’ay occise
Quand premier ne survint
L’heure a nous deux precise
Fut cause de ta prise,
Car seule icy tu vins.
Animaux d’icy proches
Approchez vous de moy
Vengez tous ces reproches
Faictes cy voz aproches
Et m’ostez hors d’esmoy.
Faictes tost que je meure
Vous me ferez plaisir :
Ne faictes plus demeure
Venez tout a c’est heure
Car tel est mon desir.
Si tout me destitue
Sans mon corps assaillir
Il fault que je me tue
Mon esprit s’evertue
Pour de mon corps faillir.
Mon espée trenchante
Ce corps tant meudrira
Que mon ame dolente
(En vie languissante)
{G7v}Apres toy s’en ira.

Emplacement du poème
Rang dans le recueiln° 148
FoliotationG5r, G5v, G6r, G6v, G7r, G7v

